




RELACION SHPJEGUES
PЁR PROJEKTVENDIMIN
“PËR
KRIJIMIN, PËRBËRJEN, ORGANIZIMIN, VEPRIMTARINË DHE RREGULLAT E FUNKSIONIMIT TË KOMITETIT KOMBËTAR PËR ZHVILLIMIN RAJONAL DHE KOHEZIONIN”

I. QËLLIMI I PROJEKTVENDIMIT DHE OBJEKTIVAT QË SYNOHEN TË ARRIHEN. 
[bookmark: _Hlk47263928][bookmark: _Hlk47263530][bookmark: _Hlk47267666][bookmark: _Hlk47262839]Projektvendimi “Pёr organizimin dhe funksionimin e Komitetit Kombёtar pёr Zhvillimin Rajonal dhe Kohezionin”, u përgatit nga zyra e Zëvendëskryeministrit dhe Fondi Shqiptar i Zhvillimit, në vijim të reformës së ndërmarrë nga Kёshilli i Ministrave për menaxhimin e zhvillimit rajonal dhe pёr plotёsimin e ligjit nr.102/2020, “Për zhvillimin rajonal dhe kohezionin” me aktet nёnligjore. 
[bookmark: _Hlk47263466]Ligji nr.102/2020, “Për Zhvillimin Rajonal dhe Kohezionin” përcakton se njё nga qёllimet e tij ёshtё të sigurojë harmonizimin e strategjive sektoriale në një politikë të përbashkët zhvillimore rajonale, duke e mbështetur atë edhe me buxhetin përkatës. Kjo synohet tё arrihet duke u mbёshtetur nё disa parime, si ai i planifikimit, programimit, bashkërendimit, përqëndrimit të cilat janë në themel të ligjit, për të mundësuar ngritjen e një sistemi koherent për zbatimin e politikës së zhvillimit rajonal dhe kohezionit. Në këtë kontekst, ligji gjithashtu, paraqet organet përgjegjëse për zbatimin e politikës kombëtare për zhvillimin rajonal dhe kohezionin, mes të cilave edhe Komitetin Kombëtar për Zhvillimin Rajonal dhe Kohezionin. Komiteti (i cili zëvendëson Komitetin ekzistues përgjegjes për Zhvillimin Rajonal/aneksi 3 i ligjit vjetor të buxhetit) përcaktohet në ligj si organi përgjegjës për zhvillimin, hartimin dhe zbatimin e politikës për ZHRK-në si dhe për koordinimin e zbatimit të masave në nivel rajonal. Komiteti është gjithashtu Autoriteti i Programimit dhe Monitorimit përgjegjës për hartimin, miratimin paraprak, monitorimin dhe vlerësimin e Programit Operacional Kombëtar për ZHRK-në. 
Ngritja e këtij organi në respektim të parimeve të referuara më sipër kërkon pjesëmarrjen, bashkë-vendimmarrjen dhe bashkë-përgjegjësinë e institucioneve qeverisëse në nivel qëndror, që bashkëpunojnë për të përcaktuar prioritetet e politikës rajonale dhe kontribuojnë në zbatimin e politikës, në arritjen e objektivave specifikë, si dhe në monitorimin dhe vlerësimin e saj. Nё kёto kushte, duke qenё se politika e zhvillimit rajonal dhe kohezionit, ёshtё njё politikё kombëtare e qeverisë qëndrore, ёshtё parashikuar pёrfshirja e tё gjitha ministrive të linjës qё mbulojnё sektorёt, të cilët kanë një dimension të fortë territorial e mbivendosje me çështjet e zhvillimit rajonal. 
Projektvendimi ka për qëllim të pёrcaktojё rregulla tё qarta pёr krijimin, organizimin dhe funksionimin e KKZHRK-sё pёr garantimin e njё procesi koherent pёr zhvillimin, hartimin dhe zbatimin e politikës së zhvillimit rajonal, si dhe për koordinimin e zbatimit të masave për zhvillimin rajonal.
Në këtë kontekst Fondi Shqiptar i Zhvillimit dhe Zyra e Zëvendëskryeministrit, të mbështetur edhe nga Programi i qeverive Zviceriane dhe Austriake “Për Zhvillimin Rajonal në Shqipëri” përgatitën këtë projektvendim, i cili ka si objekt të tij përcaktimin e rregullave pёr organizimin, pёrbёrjen, veprimtarinё dhe procedurat e krijimit dhe funksionimit tё Komitetit Kombёtar pёr Zhvillimin Rajonal dhe Kohezionin. 

II. VLERËSIM I PROJEKTVENDIMIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTAVE TË TJERA.

Ky projektvendim është në përputhje të plotë me programin politik të Këshillit të Ministrave, kuadrin ligjor në fuqi dhe vjen si nevojё e zbatimit tё ligjit nr.102/2020, “Për zhvillimin rajonal dhe kohezionin”. 

III.  ARGUMENTIMI I PROJEKTVENDIMIT LIDHUR ME PËRPARËSITË, PROBLEMATIKAT, EFEKTET E PRITSHME. 

Ligji për ZHRK-në u hartua nga Zyra e Zëvendëskryeministrit dhe Fondi Shqiptar i Zhvillimit, në vazhdim të reformës së ndërmarrë nga Qeveria e Shqipërisë mbi menaxhimin e zhvillimit rajonal. Ligji synon eleminimin e mbivendosjes institucionale të alokimit të fondeve të zhvillimit në nivel kombëtar. Deri më sot, organe të ndryshme të administratës shtetërore kanë kompetenca të mbivendosura në lidhje me alokimin e fondeve të investimeve që adresojnë zhvillimin rajonal. Kjo lidhet kryesisht me kompetencat e mbivendosura të Komitetit të Zhvillimit Rajonal të Fondit Shqiptar të Zhvillimit me disa ministri të linjës që ekzekutojnë drejtpërdrejt burimet e financimit në të njëjtat përparësi. 
Ligji mundëson instrumentin e parë ligjor i cili, së bashku me një kornizë të përshtatshme programimi garanton shpërndarjen e parave në fusha me karakteristika specifike nëpërmjet krijimit të sinergjive të zhvillimit. 
Ministritë e linjës deri më tani i kanë adresuar problemet e zhvillimit përmes një qasje plotësisht sektoriale, me pak konsideratë të burimeve territoriale ose ndikimeve ndërsektoriale. Kjo çon në mungesë të vazhdueshme të koordinimit dhe efikasitetit në përdorimin e fondeve kombëtare. 
Ligji për ZHRK-në e adreson nevojën e qartë për harmonizim dhe sinkronizim midis aktorëve në procesin e shpërndarjes së investimeve të qeverisë qendrore në zona të ndryshme, në përputhje me nevojat e tyre për rritjen e zhvillimit dhe adresimin e pabarazive, nëpërmjet Komitetit Kombëtar për Zhvillimin Rajonal dhe Kohezionin (KKZHRK), i cili është organi përgjegjës pёr garantimin e njё procesi koherent pёr zhvillimin, hartimin dhe zbatimin e politikës së zhvillimit rajonal, si dhe për koordinimin e zbatimit të masave për zhvillimin rajonal.
Komiteti Kombёtar pёr zhvillimin rajonal dhe kohezionin është një organ ndërinstitucional dhe drejtohet nga Zëvendëskryeministri. Përbërja, organizimi, veprimtaria dhe rregullat e funksionimit të Komitetit Kombëtar për Zhvillimin Rajonal përcaktohen me vendim të Këshillit të Ministrave. Nё kёto kushte, ky projektvendim synon rregullimin e ngritjes dhe funksionimit tё kёtij organi. 

IV. VLERËSIMI I LIGJSHMËRISË, KUSHTETUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektvendimi është hartuar në përputhje me nenin 100 të Kushtetutës dhe të nenit 17 pikat 1 dhe 4, të ligjit nr.102/2020, “Për zhvillimin rajonal dhe kohezionin”, si dhe është i harmonizuar me legjislacionin vendas. 

V. VLERËSIMI I SHKALLËS SË PËRAFRIMIT ME ACQUIS COMMUNAUTARE 
Projektvendimi nuk përafron në mënyrë specifike ndonjë akt të veçantë të acquis tё BE-sё.
	
VI. PËRMBLEDHJE SHPJEGUESE E PËRMBAJTJES SË PROJEKTVENDIMIT
Projektvendimi përmban 9 nene. 
Neni 1, pёrcakton objektin e projektvendimit, që është krijimi i KKZHRK-së dhe miratimi i mënyrës së  organizimit dhe funksionimit tё tij.
Neni 2, pёrcakton fushёn e veprimit tё KKZHRK-sё, si organ ndërinstitucional, pёrgjegjёs pёr hartimin, monitorimin e zbatimit dhe vlerësimin e politikës së zhvillimit rajonal, si dhe koordinimin e zbatimit të masave të ndërmarra në kuadër të programit operacional për zhvillimin rajonal.
[bookmark: _Hlk47268275]Neni 3, përcakton kompetencat dhe detyrat e KKZHRK-sё tё cilat burojnё nga ligji nr.102/2020, “Për zhvillimin rajonal dhe kohezionin”. 
Neni 4, përcakton pёrbёrjen e KKZHRK-sё, nga 11 anëtarë me tё drejtё vote, i cili kryesohet nga Zёvendёskryeministri, dhe ka antarë  përfaqësues të ministrive të linjës që mbulojnë çeshtjet e financave dhe ekonomisë, infrastrukturës, energjisë dhe burimeve natyrore, bujqësisë, peshkimit dhe industrisë ushqimore, ministrisë pёrgjegjёse pёr edukimin, sportin dhe formimin profesional, ministrinë pёrgjegjёse pёr çështjet vendore, shërbimin dhe mbrojtjen sociale, ministrinë pёrgjegjёse pёr turizmin, kulturën dhe mjedisin. 
Përfaqësuesit e ministrive përgjegjëse janë në nivel zёvendёsministri, gjithsej 6, të cilët emërohen me urdhёr tё Kryeministrit. Ata janë personat përgjegjës në institucionin që përfaqësojnë, për kordinimin e procesit brenda institucionit të tyre dhe dhënien  e kontributit në funksion të politikës së zhvillimit rajonal. Gjithashtu, antarë të KKZHRK-së janë edhe pёrfaqёsuesit e rajoneve tё zhvillimit, tё cilёt pёrfaqёsohen nga Kryetari i Bordit të Monitorimit të Zhvillimit Rajonal për rajonin zhvillimor përkatës, gjithsej 4.
Neni 5, përcakton drejtimin e KKZHRK-sё nga Zëvendëskryeministri,  sikurse pёrcaktohet nё ligjin nr.102/2020, “Për zhvillimin rajonal dhe kohezionin” dhe detajon përgjegjësitë e tij.
Neni 6, pёrcakton rregullat e vendimmarrjes, ku secili anëtar i KKZHRK-sё shpreh qëndrimin e institucionit që ai përfaqëson, dhe çdo mendim merret parasysh dhe diskutohet.Vendimet e KKZHRK-sё i nёnshtrohen një procesi shqyrtimi dhe diskutimi midis antarëve, pёr çdo propozim apo çёshtje pёr diskutim dhe miratohen nga shumica e thjeshtë e anëtarëve.  Kryetari voton i fundit dhe në rast barazie, vota e tij do të jetë vendimtare. Vendimet e miratuara do t'i komunikohen anëtarëve të KKZHRK-sё dhe pjesёmarrёsve pa tё drejtё vote, nga Sekretariati i KKZHRK-sё, brenda 15 ditёve pune nga data e mbledhjes 
Neni 7, pёrcakton rregullat për organizimin dhe zhvillimin e mbledhjeve, si dhe numrin e nevojshёm tё antarёve pёr tё zhvilluar mbledhjen, apo njoftimet pёr mbledhjet.
Neni 8, përcakton rolin e Sekretariatit dhe mbështetjen administrative tё tij pёr KKZHRK-nё.
Neni 9, pёrcakton se zyra e Zёvendёskryeministrit dhe Fondi Shqiptar i Zhvillimit ngarkohen me zbatimin e kёtij proejktvendimi.

VII. INSTITUCIONET DHE ORGANET QË NGARKOHEN ME ZBATIMIN E AKTIT
Projektvendimi do të zbatohet nga Zëvendëkryeministri dhe Fondi Shqiptar i Zhvillimit, ministritë e linjës dhe njësitë e vetëqeverisjes vendore, si dhe subjektet e tjera përgjegjëse në zhvillimin rajonal, të përcaktuara në nenin 7, të ligjit nr.102/2020, “Për zhvillimin rajonal dhe kohezionin”.

VIII. MINISTRITË INSTITUCIONET DHE PERSONAT QË KANË KONTRIBUAR NË HARTIMIN E PROJEKT-AKTIT
Projektvendimi është hartuar nga Zyra e Zëvendëskryeministrit dhe Fondi Shqiptar i Zhvillimit me asistencën teknike të ofruar në kuadër të Programit për Zhvillimin Rajonal në Shqipëri të Qeverisë Zviceriane dhe asaj Austriake. 

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Projektvendimi nuk ka ndikim në të ardhurat dhe shpenzimet e buxhetit tё shtetit, pasi pjesёmarrja nё Komitetin Kombёtar pёr Zhvillimin Rajonal dhe Kohezionin ёshtё për shkak të detyrës që ushtrojnë përfaqësuesit e institucioneve dhe të fushës së përgjegjësisë së ministrive përfaqësuese por edhe të detyrave të institucioneve të përcaktuara në kreun IV, të ligjit nr.102/2020, “Për zhvillimin rajonal dhe kohezionin”.

PROPOZUESI
ZЁVENDЁSKRYEMINISTËR
		ARBEN AHMETAJ

